
A Asociación para a Defensa Ecolóxica de Galiza-ADEGA quere facer público o seguinte: 
Recentemente, por parte da Demarcación de Costas de Galicia -dependente do Ministerio de Medio Ambiente e Medio Rural e Mariño- veñen de iniciarse os trámites de exposición pública do “Proxecto Básico de Actuaciones en el entorno de la Frouxeira. T.M. Valdoviño”, que -polo que podemos ver no proxecto-, continúa cunha nada adecuada política cementación e empedrado sobre espazos protexidos para a construción de aparcamentos e viais de acceso ás zonas de baño do litoral.

A vista deste proxecto, queremos adiantar que compartimos, sen reserva algunha, o interese que podan ter a Administración de Costas e demais administracións por facilitarnos ao cidadá o podermos disfrutar da auga e do sol das nosas praias e de todo o noso litoral, pero elo ten que facerse –e pode facerse- sen degradar en nada os valores ambientais e a paisaxe destes valiosos espazos protexidos do litoral: na súa biodiversidade e na súa paisaxe constitúen un inestimable recurso natural, pero tamén un cada día máis valorado recurso económico que tamén temos obriga de conservar.
A este respecto, recordamos que o sistema litoral da FROUXEIRA constitúe un dos espazos de maior singularidade e diversidade de Galicia, feito que queda constatado pola posesión de 5 figuras de protección de espazos naturais. Pero, ao mesmo tempo, non podemos esquencer que, malia a tais proteccións, a xestión da Frouxeira, aínda  a pesar da entrada en vigor da Lei de Costas, ten sido extremadamente deficiente como pode constatarse, tanto pola importante redución de hábitats prioritarios (directamente provocada pola inadecuada construción de aparcamentos, paseos marítimos, zonas axardinadas, pasarelas e viais) como pola grave alteración que ten experimentado a lagoa costeira, a cal, na actualidade, está funcionando máis como espazo intermareal que como lagoa. 

As responsabilidades desta degradación (dende a Administración Central á Autónomica e Local) non son, dende logo, únicas, pero a  Demarcación de Costas de Galicia que hoxe promove este proxecto, ten e tivo, como xestora do Dominio Público Marítimo-Terrestre, unha responsabilidade destacada e non debería consentirse que obras de formigonado ou asfaltado e demais obras de urbanización puideran seguir avanzando sobre espazos protexidos, sobre todo cando sobre estes hai importantes hábitats e especies en perigo de extinción. Nun momento no que, dende todos os ámbitos científicos, políticos e sociais comprometidos co futuro desta nosa civilización, se está a reivindicar o valor da biodiversidade, debera a Administración e deberamos todos buscar outras formas máis sustentables de acceso ás zonas de baño do litoral que non sexa a de entrar co coche privado ata o mesmo borde dos areais, provocando con elo un cúmulo de estragos que constitúen unha vulneración ostensible de toda normativa europea, estatal e autonómica de protección destes espazos protexidos.

Dende ADEGA entendemos que este proxecto da Demarcación de Costas en Galicia está redactado á marxe da normativa de protección e dos obxectivos deste singular espazo natural da Frouxeira xa que está a formular propostas de actuación que levan consigo a destrución de hábitats prioritarios, así como a perda de valiosísimas poboacións de especies protexidas. Con estas actuacións non se corrixen ningún dos problemas que afecta a este espazo, e menos aínda os relacionados co desfrute público  da súa biodiversidade e paisaxe. Entre outras actuacións destacan por exemplo:
- A creacion de novos aparcamentos en terrenos da Rede Natura 2000 que aumentan a superficie a deteriorar do sistema dunar. Asímesmo, proponse o traslado uns metros mais aló da caseta de aperos de mariñeiros da praia dos Botes para situala nunha duna gris, hábitat prioritario da Rede Natura o que supón unha alteración grave do medio, aparte dunha ilegalidade e dun desplifarro económico.

- A instalación de numerosas pasarelas sobre as dunas protexidas que teñen unha ubicación e utilidade dudosa (ao seren probablemente sepultadas pola area) e un efecto impactante ao ubicarse sobre o hábitat de especies vexetais en “perigo de extinción” como Anthirrynum majus var. linkianum.
- A incoherencia de expropiar unha edificación que alberga un negocio en explotación na praia grande para unha vez demolido (respectando a piscina existente) proceder a levantar outro edificio aínda maior que o actual e para darle o mesmo uso, e todo iso cun desembolso importante de fondos públicos.
Cremos por outra parte que unha inversión de 6.000.0000 de euros  para intervir con este tipo de infraestruturas sobre un espazo natural protexido con hábitats prioritarios e especies en perigo de extinción e nun momento de crise económica no que, dende todas partes, se reclama a austeridade no gasto público, debera a Administración administrar os cartos de todos con mellores criterios de eficiencia e maiores cautelas.
 
En consecuencia ADEGA pide a retirada do proxecto de actuacións na Frouxeira, por consideralo totalmente lesivo cos obxectivos de conservación deste espazo. E pide aos responsables do Ministerio de Medio, e Medio Rural, e Mariño, que, antes de continuar con este tipo de actuación sobre o litoral, se empece por avaliar e auditar a rendibilidade  social e económica das actuacións deste tipo que leva realizado a Dirección Xeral de Costas sobre espazos protexidos.

